Nafarroako Parlamentuko Mahaiak, 2012ko irailaren 10ean egindako bilkuran, Eledunen Batzarrari entzun ondoren, hurrengo erabakia hartu zuen, besteak beste:

Ikusita 2/2012 Legegintzako Foru Dekretua, uztailaren 25ekoa, Tributu Harmonizazioari buruzkoa, Balio Erantsiaren gaineko Zergari buruzko abenduaren 30eko 19/1992 Foru Legea aldatzen duena, eta kontuan harturik Nafarroako Gobernuari eta Lehendakariari buruzko 14/2004 Foru Legearen 54. artikuluan eta Nafarroako Parlamentuko Erregelamenduaren 162. artikuluan xedatutakoa, hona ERABAKIA:

1. Adieraztea ezagutzen duela 2/2012 Legegintzako Foru Dekretua, uztailaren 25ekoa, Tributu Harmonizazioari buruzkoa, Balio Erantsiaren gaineko Zergari buruzko abenduaren 30eko 19/1992 Foru Legea aldatzen duena.

2. Nafarroako Parlamentuko Aldizkari Ofizialean argitara dadin agintzea.

Iruñean, 2012ko irailaren 11n

Lehendakaria: Alberto Catalán Higueras

2/2012 Legegintzako Foru Dekretua, uztailaren 25ekoa, Tributu Harmonizazioari buruzkoa, Balio Erantsiaren gaineko Zergari buruzko abenduaren 30eko 19/1992 Foru Legea aldatzen duena

Estatuaren eta Nafarroako Foru Komunitatearen arteko Hitzarmen Ekonomikoaren 32. artikuluak xedatzen duenez, Nafarroako Foru Komunitateak, balio erantsiaren gaineko zergaren esparruan bere tributu-ahalmena erabiliz, Estatuan unean-unean indarra duten oinarrizko printzipio, funtsezko arau eta arau formal berak aplikatu behar ditu; hala ere, aitorpena eta ordainketak egiteko bere ereduak onesten ahalko ditu.

Bestetik, Nafarroako Gobernuari eta Lehendakariari buruzko abenduaren 3ko 14/2004 Foru Legeak 54.1 artikuluan, Nafarroako Gobernuaren araugintzarako ahalmena arautzean ezartzen duenez, tributu-araubide erkidearen aldaketa batek behartzen badu, Hitzarmen Ekonomikoan ezarritakoarekin bat, Foru Komunitatean Estatuan indarra duten arau funtsezko eta formazko berberak aplikatzera, Nafarroako Gobernuak tributu arloko foru legeak aldatzeko behar diren foru lege mailako arauak eman ditzake, Nafarroako Parlamentuak eskuordeturik. Aipatutako 14/2004 Foru Legearen 54.2 artikuluan xedatutakoari jarraikiz, Nafarroako Gobernuaren xedapenei, aipatu legegintzarako eskuordetzearen ondorio direnean, “tributu harmonizaziorako legegintzako foru dekretu” izena emanen zaie.

Aurrekontu oreka bermatzeko eta lehiakortasuna sustatzeko neurriei buruzko uztailaren 13ko 20/2012 Errege Lege-dekretuak Balio Erantsiaren gaineko Zergari buruzko abenduaren 28ko 37/1992 Legea aldatu du, zerga tasak igotzeko: orokorra, 100eko 18tik 100eko 21era, eta murriztua, 100eko 8tik 100eko 10era. Helburua gure herrialdea Europako gainerako kideen parean jartzea da, izan ere, horietako gehienetan zergaren batez besteko tasa 100eko 15etik 25era bitartekoa da, eta Espainiakoa, berriz, 100eko 12,2koa.

Horrekin batera, baliokidetasun errekarguaren tasetatik bi aldatuko dira: orokorra 100eko 4tik 100eko 5,2ra igoko da, eta zerga tasa murriztua aplikatu behar zaien ondasunen entregari aplikatu beharrekoa 100eko 1etik 100eko 1,4ra igoko da.

Modu berean igoko dira nekazaritza, abeltzaintza eta arrantzako araubide bereziaren konpentsazioei dagozkien tasak, 100eko 10ekoa eta 100eko 8,5ekoa izatetik 100eko 12koa eta 100eko 10,5ekoa izatera, hurrenez hurren.

Aldi berean, tributuaren oinarria handitzen da, zenbait ondasun eta zerbitzuri aplikatu beharreko karga- tasa murriztua izatetik orokorra izatera pasatuko baita, honakoei zehazki: lore eta landare apaingarriak, ostalaritzako zerbitzu mistoak, antzerkiko, zirkoko eta gainerako ikuskizunetako sarrerak, pertsona fisikoak diren artistek emandako zerbitzuak, hileta zerbitzuak, ile-apainketako zerbitzuak, telebista digitaleko zerbitzuak eta artelanen erosketa.

Estatuko 2012ko Aurrekontu Orokorrei buruzko ekainaren 29ko 2/2012 Legeak aldaketak ezarri zituen gas entregei eta berokuntza edo hozte sareen bidezko gas eta bero entregei dagokionez.

Arestian adierazitakoarekin bat, beharrezkoa da Foru Komunitateak Balio Erantsiaren gaineko Zergari buruzko abenduaren 30eko 19/1992 Foru Legeari dagozkion aginduak Balio Erantsiaren gaineko Zergari buruzko araudiak araubide erkidean izan duen aldaketara egokitzea.

Aipatutako legegintzarako eskuordetzea erabiliz, tributu harmonizaziorako legegintzako foru dekretu baten bidez ematen dira abenduaren 3ko 14/2004 Foru Legearen 54.1 artikulu horri jarraikiz Balio Erantsiaren gaineko Zergari buruzko abenduaren 30eko 19/1992 Foru Legea aldatzeko behar diren arauak, hau da, karga-tasak igotzeko eta tributuaren oinarria handitzeko.

Foru Komunitateko arauaren indarra hartzeak eta Estatuko baliokideenak ondorioak batera izan ditzaten, berariaz xedatzen da zein egunetatik aurrera izanen duten eragina 19/1992 Foru Legeari egindako aldaketek.

Horiek horrela, Nafarroako Gobernuak, Ekonomia, Ogasun, Industria eta Enpleguko kontseilariak proposaturik, bi mila eta hamabiko uztailaren hogeita bostean egindako bilkuran hartutako erabakiarekin bat,

DEKRETATU DUT:

Artikulu bakarra. Balio Erantsiaren gaineko Zergari buruzko Foru Legea aldatzea.

Balio Erantsiaren gaineko Zergari buruzko abenduaren 30eko 19/1992 Foru Legearen agindu hauek aldatu dira, eta ondoren azaldu bezala gelditu dira:

Bat. 8.2 artikulua, 1. zenbakia.

“Lehengoa. 6. artikuluaren ildoan, eraikin bat altxatu edo zaharberritzea helburu duten obrak, haiek gauzatzen dituen enpresaburuak materialen zati bat jartzen duenean; betiere, haien kostua zerga-oinarriaren %40tik gorakoa bada.”

Bi. 13.1 artikulua, f) letra. 2012ko uztailaren 1etik aurrerako ondorioekin.

“f) Europar Batasuneko lurraldean dagoen sare baten bidez nahiz sare horrekin konektatutako edozein sareren bidez egiten diren gas entregei, argindar entregei edo berokuntza edo hozte sareen bidez egiten diren bero nahiz hotz entregei dagozkien ondasun-eskurapenak, Balio Erantsiaren gaineko Zergaren araubide erkidea arautzen duen Legearen 68. artikuluaren zazpigarren idatz-zatiarekin bat zergaren aplikazio lurraldean egindakotzat hartzen direnak.”

Hiru. 31.1 artikulua, 4. zenbakia. 2012ko uztailaren 1etik aurrerako ondorioekin.

“Laugarrena. Aurreko zenbakietan xedatutakoari kalterik egin gabe, gas eta argindar entregak, eta berokuntza edo hozte sareen bidezko bero edo hotz entregak jasotzen dituzten enpresaburuak edo profesionalak, bai eta enpresaburu edo profesional gisa jarduten ez duten pertsona juridikoak ere, baldin eta entrega horiek Balio Erantsiaren gaineko Zergaren araubide erkidea arautzen duen Legearen 68. artikuluaren zazpigarren idatz-zatiarekin bat zergaren aplikazio lurraldean egindakotzat hartzen badira, eta lurralde horretan finkatuta ez dagoen enpresaburu edo profesional batek eginak badira, eta enpresaburu edo profesional horri Balio Erantsiaren gaineko Zergaren ondorioetarako Espainiako Administrazioak esleitutako identifikazio zenbakia jakinarazi bazaio”.

Lau. 36.1. artikulua.

“1. Zergaren tasa 100eko 21ekoa izanen da, hurrengo artikuluan xedatutakoa salbu”.

Bost. 37. artikulua.

“37. artikulua. Zerga-tasa murriztuak.

Bat. 100eko 10ko tasa aplikatuko da eragiketa hauetan:

1. Honako ondasun hauen entregak, Europar Batasunaren barneko eskurapenak edo inportazioak:

Lehena. Hainbat substantzia edo gai, edozein jatorritakoak direla ere, baldin eta beren ezaugarri, aplikazio, osagai, prestaketa eta kontserbazio egoerarengatik, ohikotasun eta egokitasunez erabili ahal badira pertsonen nahiz animalien elikaduran, Elikadura Kodean eta hura garatzeko emandako xedapenetan ezarritakoaren arabera, edari alkoholdunak izan ezik.

Edari alkoholduntzat hartzen da pertsonek irentsiz kontsumi dezaketen eta alkohol etilikoa duen likido oro.

Zenbaki honen ondorioetarako, ez dira elikagaitzat hartuko ez tabakoa ez eta, entregatu, Europar Batasunaren barruan eskuratu, edo inportatu diren egoeran, pertsonek nahiz animaliek kontsumitzeko modukoak ez diren substantziak ere.

Bigarrena. Aurreko zenbakiak aipatzen dituen produktuak prestatzeko, zuzenean nahiz beste jatorri batzuetakoekin nahasirik, modu egokian erabili ohi diren animaliak, landareak eta gainerako produktuak.

Zenbaki honetan sartzen dira gizentzeko diren animaliak, gizaki nahiz animalien kontsumorako erabili baino lehen, eta aurrerako animaliak, haienak nahiz aurreko idatz-zatian aipatzen direnenak.

Hirugarrena. Ezaugarri objektibo, ontziratze, presentazio eta kontserbazio egoera kontuan hartuta, nekazaritza, oihangintza edo abeltzaintzan zuzenean, modu egokian erabili ohi diren ondasun hauek: haziak eta landare nahiz animalien ugalketarako materialak, soilik landare edo animali jatorria dutenak; ongarriak, hondakin organikoak, osagarriak eta medeagarriak, herbizidak, landareen edo abereen osasunerako erabiltzen diren pestizidak; lur-estalki, tunel edo berotegi bidezko laboreetarako plastikoak, eta fruituak bildu aurreko babeserako paperezko poltsak.

Laugarrena. Pertsonen nahiz animalien elikadurarako egokia den ura, solido-egoeran badago ere, bai eta ureztatzekoa ere.

Bosgarrena. Animalientzako botikak, bai eta horiek lortzeko modu egokian erabili ohi diren medikuntzako substantziak ere.

Seigarrena. Zein ere aparatu edo osagarri, betaurreko graduatuak eta lentillak barne, beren ezaugarri objektiboei esker funtsez edo nagusiki gizakien edo animalien gabezia fisikoak berdintzeko erabil daitezkeenak, baita mugimendua eta komunikazioa murrizten dituztenak ere.

Zein ere produktu sanitario, material, ekipo edo tresna, objektiboki, gizakien edo animalien gaitzen prebentzio, diagnosi eta tratamendurako eta gaitz horiek arintzeko edo sendatzeko baizik erabili ezin direnak.

Zenbaki honetan ez dira kosmetikoak sartzen, ez eta norberaren higienerako produktuak ere, salbu eta konpresak, tanpoiak eta slip-babesleak.

Zazpigarrena. Etxebizitzatarako erabil daitezkeen eraikinak edo haien parteak, garaje tokiak barne, bi unitate gehienez ere, bai eta haietan dauden eranskinak ere, batera eskualdatzen direnak.

Foru lege honi dagokionez, negozioko lokalak ez dira etxebizitzen eranskintzat hartuko, nahiz eta etxebizitzetarako eraikinekin edo haien parte batekin batera eskualdatu.

Eraisteko diren eraikinak, 17. 1 artikuluaren 12. zenbakiko A) zatian, c) letran aipatzen direnak, ez dira etxebizitzatarako erabiltzeko moduko eraikintzat hartuko.

Zortzigarrena. Haziak, erreboilak, adaxkak eta landare jatorri soileko bestelako produktuak, lore eta landare biziak eskuratzeko erabil daitezkeenak.

2. Ondoko zerbitzu-emate hauek:

Lehenengoa. Bidaiarien eta haien ekipajeen garraioak.

Bigarrena. Ostalaritza, kanpaleku, bainuetxe eta jatetxe zerbitzuena eta, orokorrean, berehala hartzeko jaki eta edariena, hartzaileak aldez aurretik eskatuta prestatzen badira ere

Aurreko lerroaldean xedatutakoaren salbuespena dira ostalaritza, ikuskizun, diskoteka, dantzaleku, barbakoa eta horien parekoen zerbitzu mistoak.

Hirugarrena. Nekazaritza, oihangintza eta abeltzaintza ustiategien titularren alde egindakoak, haien garapenerako beharrezko direnak. Hona zein diren: landaketa, ereintza, txertaketa, ongarritzea, lanketa eta bilketa; produktuak biltzea eta atontzea, barne direlarik produktuak lehortzea, garbitzea, azala kentzea, zatitzea, siloratzea, biltegiratzea eta desinfektatzea; animaliak hazi, zaindu eta gizentzea; lantzeko lurrak berdintzea, zelaitzea edo mailakatzea; laguntza teknikoa; animalia eta landare kaltegarriak kentzea eta landaketak eta lurrak fumigatzea; drainatzea; zuhaitzak moztea, bakantzea, ezpaltzea eta azala kentzea eta basoak garbitzea; eta albaitari zerbitzuak.

Aurreko lerroaldean xedatutakoa inolaz ere ez zaie aplikatuko ondasunen erabilera edo gozamenerako lagapenei edo errentamenduei.

Orobat, zerga tasa hau aplikatuko zaie nekazaritza kooperatibek beren kooperatiba jardueraren ondorioz eta beren helburu soziala betetzeko beren kideei egiten dizkieten zerbitzu-emateei, kideek denen makineria erabiltzea barne dela.

Laugarrena. Bide, parke eta lorategi publikoak garbitzeko zerbitzuak

Bosgarrena. Hondakinak bildu, biltegiratu, garraiatu, baloratu edo suntsitzeko zerbitzuak, estolda publikoak garbitzekoak eta bertatik arratoiak desagerraraztekoak eta hondakin urak bildu edo tratatzekoak.

Aurreko lerroaldearen barne dira hondakinak biltzeko erabiltzen diren ontzi normalizatuak laga, instalatu eta mantentzeko zerbitzuak.

Zenbaki honetan sartuta daude, halaber, lehor-barneko edo itsasoko uretan isurkinak bildu eta tratatzeko zerbitzuak ere.

Seigarrena. Liburutegi, artxibo eta dokumentazio zentroetan eta museo, arte galeria eta pinakoteketan sartzea.

Zazpigarrena. 17. 1 artikuluaren 17. zenbakian aipatzen diren zerbitzuen prestazioak, salbuetsita ez daudenean arau horren arabera eta artikulu honen Bi.2.3. zenbakian ezarritako zerga tasa aplikatzen ez zaienean.

Zortzigarrena. Afizionatuen mailako kirol ikuskizunak.

Bederatzigarrena. Merkataritza erakusketak eta azokak.

Hamargarrena. Etxebizitzetarako eraikinetan edo haien parteetan egindako zaharberritze eta konpontze lanak, baldintza hauek betetzen direnean:

a) Hartzailea pertsona fisikoa izatea, enpresaburu edo profesional gisa ez jardutea eta obren xedeko etxebizitzak erabilera partikularra izatea.

Aurreko lerroaldean xedatutakoa gorabehera, aipatu obren hartzailea jabeen elkarte bat denean, obra horiek ere zenbaki honetan sartuko dira.

b) Obren xedeko etxebizitza eraiki edo zaharberritzea haiek hasi baino bi urte lehenago bederen bukatu izatea.

c) Obrak egiten dituen pertsonak haietarako materialik ez jartzea, eta jarriz gero, eragiketaren zerga-oinarriaren 100eko 40tik gorako kostua ez izatea.

Hamaikagarrena. Etxebizitzetara soilik bideratutako eraikinak edo eraikinen zatiak erosteko aukera duten errentamenduak, garaje tokiak barne, gehienez ere bi, eta horiekin batera errentan hartzen diren haien eranskinak.

Hamabigarrena. Eraikinen, higiezinen multzoen edo haien sektoreen, arkitektonikoki bereizirik badaude, txandakako aprobetxamendurako eskubideen lagapena, eraikinak gutxienez hamar ostatu-leku baldin baditu, zerbitzu hauen gaineko araudian ezarritakoarekin bat.

3. Honako eragiketa hauek:

Lehenengoa. Obra exekuzioak, materialak ekarrita nahiz ekarri gabe, nagusiki bizitzarako izanen diren eraikinak edo eraikin zatiak eraiki edo berritzeko asmoz, sustatzaileak eta kontratistak zuzenean eratutako kontratuen ondorio direnak, bertan diren lokalak, eranskinak, garajeak, instalazio eta zerbitzu osagarriak barne direla.

Eraikin bat nagusiki bizitzarako dela ulertuko da baldin azalera eraikiaren gutxienez ehuneko 50 horretarako erabiltzen bada.

Bigarrena. Aurreko lehen zenbakian aipatzen diren eraikinetarako sukalde eta bainugelako armairuak eta horma-armairuak saltzea eta instalatzea, baldin salmenta horiek eraikin horiek eraiki edo berritzea sustatzen duenarekin zuzenean eratutako kontratuen ondorioz egiten badira.

Hirugarrena. Obra exekuzioak, materialak ekarrita nahiz ekarri gabe, eraikinen edo aurreko 1. zenbakian aipatu diren eraikin zatien Jabekideen Elkarteek eta kontratistak eraikin horietako garajeak egiteko asmoz zuzenean eratutako kontratuen ondorio direnak, betiere obra exekuzio horiek kasuko Jabekideen Elkarte horien elementu komunak diren lur edo lokaletan egiten badira, eta jabe bakoitzari gehienez ere garajeko bi toki esleitzen bazaizkio.

Bi. 100eko 4ko tasa aplikatuko da eragiketa hauetan:

1. Honako ondasun hauen entregak, Europar Batasunaren barneko eskurapenak edo inportazioak:

Lehenengoa. Honako produktu hauek:

a) Ogi arrunta, bai eta ogi arruntaren ore izoztua eta ogi arrunt izoztua, soil-soilik ogi arrunta egiteko erabiltzen direnak.

b) Ogia egiteko irinak.

c) Edozein animaliak emandako esne mota hauek: naturala, ziurtatua, pasteurizatua, kontzentratua, gaingabetua, esterilizatua, UHT, lurrundua eta hautsa.

d) Gaztak.

e) Arrautzak.

f) Fruta, barazkiak, tuberkuluak eta laboreak, Elikadura Kodearen eta hori garatzeko emaniko xedapenen arabera produktu naturalen izaera dutenak.

Bigarrena. Liburuak, egunkariak eta aldizkariak, soilik edo nagusiki publizitaterik ez badute, baita prezio bakarrean horiekin batera banatzen diren osagarriak ere.

Zenbaki honetan sartuko dira obra exekuzioak, beti ere horien ondoko emaitza honakoak erdiestea baldin bada: liburu, egunkari edo aldizkari bat pleguan edo jarraian, ondasun horien fotolito bat edo horien koadernatzea.

Ondorio horietarako, elementu osagarritzat hartuko dira zinta magnetofonikoak, diskoak, bideokaseteak eta entzutekoak zein bideomagnetikoak diren antzeko euskarriak, liburu, egunkari edo aldizkariarekin unitate funtzionala osatzen dutenak, haien edukia hobetzeko edo osatzeko baliagarri badira eta betiere horiekin saltzen direnak, salbuespen hauekin:

a) Musika lanak soilik dauzkaten diskoak eta zinta magnetofonikoak, betiere horien merkatuko balioa horiekin batera entregatzen den liburu, egunkari edo aldizkariarena baino handiagoa denean.

b) Zineko filmak, telebistako saioak edo telesailak, fikziozkoak edo musikalak dauzkaten bideokaseteak eta bestelako euskarriak, entzutekoak nahiz bideomagnetikoak, betiere horien merkatuko balioa horiekin batera entregatzen den liburu, egunkari edo aldizkariarena baino handiagoa denean.

c) Aurreko letretan adierazitako euskarrietan edozein baliabideren bitartez grabatutako produktu informatikoak, batez ere beste bide batzuetatik merkaturatzen diren programak edo aplikazioak dauzkatenean.

Ulertuko da liburuek, egunkariek eta aldizkariek nagusiki publizitatea dutela, editoreari dirusarreren ehuneko 75a baino gehiago bide horretatik ematen badiote.

Zenbaki honetan sartzen dira albumak, partiturak, mapak eta marrazketa kaierak, gai eta tresna elektronikoak izan ezik.

Hirugarrena. Gizakiendako botikak, bai eta horiek lortzeko ohikotasun eta egokitasunez erabil daitezkeen medikuntzako substantziak, forma galenikoak eta tarteko produktuak ere

Laugarrena. Mugitzeko gaitasun murriztua duten pertsonentzako ibilgailuak, martxoaren 2ko 339/1990 Legegintzako Errege Dekretuak, Trafikoari, Ibilgailu Motordunen Zirkulazioari eta Bide-segurtasunari buruzko Legearen testu artikuluduna onesten duenak, bere I. eranskineko 20. zenbakian aipatzen dituenak, Ibilgailuei buruzko Erregelamendu Orokorra onesten duen abenduaren 23ko 2822/1998 Errege Dekretuak II.A eranskinean emandako idazketaren arabera, eta minusbalioren bat duten pertsonentzako baizik ez diren gurpil-aulkiak.

Gurpil-aulkian minusbaliatuak garraiatzeko autotaxi edo autoturismo gisa erabiltzekoak diren ibilgailuak, dela zuzenean, dela aldez aurretik egokiturik, hala nola ibilgailu motordunak, aldez aurretik egokiturik edo gabe, mugikortasun murriztua duten edo gurpil-aulkian ibili beharra duten minusbaliatuak garraiatzen ibiltzeko direnak, kontuan izan gabe haien gidaria nor den.

Aurreko lerroaldean sartzen diren ibilgailuei zerga tasa murriztua aplikatzez gero, eroslearen eskubidea aldez aurretik onartua izan behar da, eta ibilgailua zertarako den frogatu beharko du.

Foru lege honen ondorioetarako, 100eko 33ko edo gehiagoko minusbalioa dutenak hartuko dira pertsona minusbaliatutzat. Minusbalio maila frogatzeko, Foru Komunitateko gizarte ongizateko zerbitzuek luzatutako ziurtagiria edo ebazpena beharko da, edo bestela Migrazio eta Gizarte Zerbitzuen Institutuak edo erkidego autonomoetako organo eskudunek luzatutakoa.

Bosgarrena. Minusbalioa dutenentzako protesi, ortesi eta barneko inplanteak.

Seigarrena. Administrazioak babes ofizialeko araubide bereziko edo sustapen publikoko etxebizitza gisa kalifikatutakoak, entregak haien sustatzaileek egiten badituzte, eraikin berean dauden eta haiekin batera eskualdatzen diren garajeak eta eranskinak barne. Ondorio horietarako, garajeko tokiak ez dira bi baino gehiago izanen.

Martxoaren 5eko 5/2004 Legegintzako Errege Dekretuaren bitartez onetsitako Sozietateen gaineko Zergari buruzko Legearen Testu Bateginaren VII. tituluaren III. kapituluan nahiz Sozietateen gaineko zergari buruzko abenduaren 30eko 24/1996 Foru Legearen X. tituluko V. kapituluan aurreikusitako araubide berezia aplikatzen duten entitateek eskuratutako etxebizitzak, baldin eta ondorengo errentamenduak sortutako errentei aplikatzen ahal bazaie, hurrenez hurren, aipatutako testu bateginaren 54.1 artikuluan edo aipatutako foru legearen 109. quinquies artikuluaren 1. idatz-zatian ezarritako hobaria.

Ondorio horrekin, inguruabar horren berri emanen dio entitate erosleak subjektu pasiboari eragiketa egin aurretik, erregelamendu bidez zehaztuko den moduan.

2. Ondoko zerbitzu-emate hauek:

Lehenengoa. Bigarren atal honen 1.4. zenbakiko lehenengo lerroaldean jasotako ibilgailuak eta gurpil-aulkiak konpontzeko zerbitzuak eta autotaxiak eta autoak eta agindu horren beraren bigarren lerroaldean aipatutako ibilgailu motordunak minusbalioa dutenentzat egokitzeko zerbitzuak, horien gidaria edonor izanik ere.

Bigarrena. Etxebizitzetara soilik bideratuta dauden eta Administrazioak araubide bereziko babes ofizialeko etxebizitzaren edo sustapen publikoaren kalifikazioa emana duten eraikinen edo eraikinen zatien errentamenduak, erosteko aukerarekin, garajeko tokiak barne, gehienez ere bi, eta horiekin batera errentan hartzen diren bertako eranskinak.

Hirugarrena. Telelaguntzaren zerbitzua, etxeko laguntzarena, gaueko eta eguneko zentroena eta egoitzako laguntzarena, Autonomia pertsonala sustatzeari eta mendetasun-egoeran dauden pertsonak zaintzeari buruzko abenduaren 14ko 39/2006 Legearen 15. artikuluko 1. idatz-zatiko b), c), d) eta e) letretan aipatzen direnak; betiere, zentro edo egoitzetako plaza itunduetan ematen badira, edo enpresei esleitutako lehiaketa administratibo baten ondoriozko prezioekin, edota zerbitzu horiei lotutako prestazio ekonomiko baten ondorioz -baldin eta prestazio horrek prezioaren 100eko 75etik gora estaltzen badu-, bi kasuetan aipatutako legean xedatutakoa aplikatuta.

Hirugarren zenbaki horretan xedatutakoa ez zaie aplikatuko foru lege honen 17.1.artikuluaren hamazazpigarren zenbakia aplikatuta salbuesten diren zerbitzuei.

Hiru. Artikulu honen Bat.1 eta Bi.1 idatz-zatietan xedatutakoa aplikatuko zaie, halaber, foru lege honen 11. artikuluan aurreikusitakoarekin bat zerbitzu-emateak diren obra exekuzioei, baldin eta, haien berehalako emaitza ondasun bat eskuratzea izanik, ondasun horren entregari agindu horietan ezarritako tasa murriztuetako bat aplikatu ahal bazaio.

Aurreko lerroaldearen edukia ez zaie aplikatuko obra exekuzioei, haien helburua baldin bada artikulu honen Bat.3 atalean aipatutako araubide bereziko babes ofizialeko edo sustapen publikoko etxebizitzak eraikitzea edo zaharberritzea”.

Sei. 75.5. artikulua.

“5. Artikulu honen 3. idatz-zatiak aipatzen duen zenbateko finkoko konpentsazioa kalkulatuko da zenbaki horretan aipatzen diren produktuen edo zerbitzuen salmenta prezioari honako portzentaje hauen artean dagokiena aplikatuz:

Lehenengoa. 100eko 12, nekazaritzako edo oihangintzako ustiategietan lortutako produktu naturalak entregatzen direnean eta ustiategi horien osagarri diren zerbitzuetan.

Bigarrena. 100eko 10,5, abeltzaintzako edo arrantzako ustiategietan lortutako produktu naturalak entregatzen direnean eta ustiategi horien osagarri diren zerbitzuetan.

Prezio horiek zehazterakoan ez dira kontuan hartuko eragiketa horien gaineko zeharkako tributuak, ez eta erosleari bereizita kargatutako gastu erantsi edo osagarriak ere, hala nola komisioak, enbalajeak, porteak, garraioak, aseguruak, finantza-gastuak eta abar.

Diruzko kontraprestaziorik gabe egindako eragiketetan, entregatutako produktuen edo egindako zerbitzuen merkatu-balioari aplikatuko zaizkio portzentaje horiek.

Eragiketa bakoitzean aplikatuko den portzentajea, betiere, konpentsazioa eskuratzeko eskubidea sortzen den unean indarrean dena izanen da.”

Zazpi. 80.1. artikulua.

“1. Ondasun erabiliak edo artelantzat hartutako ondasun higigarriak, antigoaleko gauzak edo bildumako gaiak berriz saltzen dituzten subjektu pasiboek kapitulu honetan arautzen den araubide berezia aplikatuko diete ondoko ondasun entregei:

Lehenengoa. Birsaltzaileak honakoei erositako ondasun erabilien, artelanen, antigoaleko gauzen eta bildumako gaien entregei:

a) Enpresaburu edo profesional izaera ez duen pertsona bat.

b) Ondasunaren garraioa edo bidalketa hasten den Estatu elkartekideko Zergaren frankizia-araubideaz profitatzen den enpresaburu edo profesionala, betiere ondasun hori aipatutako enpresaburu edo profesionalaren inbertsio-ondasuna baldin bada.

c) Enpresaburu edo profesional bat, zergaz salbuetsiriko entrega baten bidez, 17.1 artikuluaren 26. edo 27. zenbakietan xedatutakoa aplikatu ondoren.

d) Beste subjektu pasibo birsaltzaile bat, bere entregari ondasun erabilien, artelanen, antigoaleko gauzen eta bildumako gaien araubide berezia aplikatu diona.

Bigarrena. Subjektu pasibo birsaltzaileak berak inportatutako artelanen, antigoaleko gauzen edo bildumako gaien entregei.

Hirugarrena. Enpresaburu edo profesionalei erositako artelanen entregei, baldin eta artelan horien egile edo eskubidedunak badira”.

Zortzi. 106. artikulua.

“106. artikulua. Motak.

Ondokoak izanen dira baliokidetasun errekarguaren tasak:

Lehenengoa. Oro har, ehuneko 5,2.

Bigarrena. 37.Bat artikuluan ezarritako zerga tasa aplikagarria duten ondasun entregetarako, 100eko 1,4.

Hirugarrena. 37.Bi artikuluan ezarritako zerga-tasa aplikagarria duten ondasun entregetarako, ehuneko 0,50.

Laugarrena. Tabako laboreen gaineko Zerga Bereziaren xede diren ondasun entregetarako, ehuneko 1,75.”

Bederatzi. Hamazazpigarren xedapen iragankorra gehitzea.

“Hamazazpigarren xedapen iragankorra. Ondasun erabilien, artelanen, antigoaleko gauzen eta bildumako gaien araubide berezia.

Ondasun erabilien edo ondasun higigarrien subjektu pasibo birsaltzaileek, 81.1.Bosgarrena artikuluan aipatzen direnek,ondasun erabilien, artelanen, antigoaleko gauzen eta bildumako gaien araubide berezia aplikatu ahal izanen diete 81. artikuluan aipatzen diren birsaltzaileez beste enpresaburu edo profesionalei erositako artelanen entregei, erosketa horri zergaren tasa murriztua aplikatu baldin bazaio”.

Xedapen indargabetzaile bakarra. Arauak indargabetzea.

Balio Erantsiaren gaineko Zergari buruzko abenduaren 30eko 19/1992 Foru Legea aldatzen duen urtarrilaren 25eko 20/1999 Foru Dekretuaren 2. artikulua indargabetu da.

Azken xedapen bakarra. Indarra hartzea.

Tributu harmonizazioari buruzko Legegintzako Foru Dekretu honek 2012ko irailaren 1ean hartuko du indarra, bertan aurreikusi diren ondorioekin.

